
Hvala Allahu. Njega hvalimo, od Njega pomoć i oprost tražimo i Njemu se kajemo. 

Hvalimo Ga, najvećom, najljepšom i najblagoslovljenijom hvalom, kojoj nema kraja. 

Tebi pripada hvala kojom tražimo put do Tebe, 

da obnoviš blagodati i radosne vijesti. 

Tebi pripada hvala, veličajući Tvoje lice, 

na blagodatima koje jednu za drugom neprestano daruješ. 

Svjedočim da nema boga osim Allaha, Jedinog, Koji nema sudruga. Počastio nas je 

poslanstvom Svoga vjerovjesnika i odabranika, veličanstvenog po imenu i vrlinama. 

Svjedočim da je naš vjerovjesnik, prvak i predvodnik Muhammed, sallallahu alejhi ve 

sellem, Allahov rob i poslanik, čije je srce bilo skrušeno i predano spominjanju 

Allaha. Neka su Allahova milost, blagoslov i spas na njega, njegovu porodicu, ashabe, 

sve one koji slijede njegov put i uputu, tabiine i one koji ih slijede u dobročinstvu, 

koliko je kapi vode, sve do Dana susreta s Njim.   

O vjernici, najbolje što se nekome može oporučiti, čije uvećanje treba tražiti i 

najsnažniji podsticaj svakom dobru jeste bogobojaznost u tajnosti i javnosti i 

ugledanje na najboljeg čovjeka, Muhammeda, sallallahu alejhi ve sellem. Bojte se 

Allaha, jer je bogobojaznost najbolja poputnina: “O vi koji vjerujete, Allaha se bojte 

i u Poslanika Njegova vjerujte, On će vam dvostruku milost Svoju darovati, i dat će 

vam svjetlo pomoću kojeg ćete ići, i oprostit će vam – jer Allah prašta i samilostan 

je.” (El-Hadid, 28) 



 

O vjernici, prije više od četrnaest vijekova svi krajevi tadašnjeg svijeta zamirisali su 

poslanstvom prvaka svih poslanika i vjerovjesnika, sallallahu alejhi ve sellem. Njegov 

blistavi životopis obiluje dostojanstvom i ljepotom, strahopoštovanjem i 

uzvišenošću, te jasnom mudrošću u riječima i djelima: “Došao vam je Poslanik, jedan 

od vas, teško mu je što ćete na muke udariti, jedva čeka da Pravim putem pođete, a 

prema vjernicima je blag i milostiv.” (Et-Tevba, 128) 

Allahov Poslanik, sallallahu alejhi ve sellem, ispunio je svijet pravdom, sigurnošću i 

mirom, i širom Zemlje postavio temelje istine i pravde, tolerancije, blagosti i milosti: 

“A tebe smo samo kao milost svjetovima poslali.” (El-Enbija, 107) 

Život Allahovog Poslanika, sallallahu alejhi ve sellem, neiscrpna je historijska riznica, 

vrelo civilizacijskih vrijednosti, naučni putokaz i praktični program koji ummet vodi 

ka ugledu i dostojanstvu, uspjehu i ispravnom putu. 

To je životopis onoga koji je izveo čovječanstvo iz zablude na Pravi put, podučio ga 

onome što nije znao i poveo prema vrhuncima časti i uzvišenosti; Vjerovjesnika 

kojem su darovane mudžize (nadnaravna djela), koji nas nastoji sačuvati od Vatre, 

kojem svaki musliman i muslimanka duguju više nego bilo kome drugom i koji 

najviše zaslužuje našu iskrenu ljubav i istinsku pokornost. 

Kada se slava svojim visinama ponosi, 

naš Voljeni najčasnijim porijeklom zablista. 

Kada nas odjek časti zastidi, 

on se među ljudima najuzvišenijeg položaja pokaže. 

Allahov Poslanik, sallallahu alejhi ve sellem, rekao je: “Niko od vas neće istinski 

vjerovati sve dok mu ja ne budem draži od njegovog djeteta, njegovog roditelja i svih 

ljudi zajedno.” (Muttefekun alejhi) 

Također je rekao: “Niko od vas neće istinski vjerovati sve dok njegove 

želje/prohtjevi ne budu u skladu s onim s čime sam ja došao.” 



 

Uzvišeni Allah kaže: “Vi u Allahovom Poslaniku imate divan uzor za onoga koji se 

nada Allahovoj milosti i nagradi na onome svijetu i koji često Allaha spominje.” (El-

Ahzab, 21) 

To je ljubav koja vodi pokornosti, slijeđenju i potpunoj predanosti, na što ukazuju 

riječi Gospodara Plemenitog: “I tako Mi Gospodara tvoga, oni neće biti vjernici dok 

za sudiju u sporovima međusobnim tebe ne prihvate i da onda zbog presude tvoje u 

dušama svojim nimalo tegobe ne osjete i dok se sasvim ne pokore.” (En-Nisa, 65) 

O muslimani, Poslanikov, sallallahu alejhi ve sellem, životopis i njegov časni sunnet 

temelj su ponosa i pobjede i najjasniji put, “jezik današnjice”, kojim ummet može 

postići dostojanstvo i snagu. Zato je potrebno oživljavati svijetle poruke 

Poslanikovog životopisa i njegova značenja, i kako vrijeme prolazi biti sve snažnije 

vezan za njega, ugledajući se na Allahovog Poslanika, sallallahu alejhi ve sellem, 

pravilno razumijevajući njegov život, promišljajući o njenim porukama i pretvarajući 

ih u ponašanje, način razmišljanja i životne pouke. 

Njime su plemenite ćudi upotpunjene – on je njihovo savršenstvo, 

a završetak ponekad nadmaši i sam početak. 

Prijašnji poslanici došli su s bezbrojnim vrlinama, 

a on je došao s onim što je sve njih upotpunilo i nadvisilo. 

Narodi moraju biti svjesni značaja vjerskih vrijednosti i vjerovjesničkih vrlina, jer su 

one svjetiljka koja pokazuje put i pouzdan vodič. 

Uzvišeni Allah kaže: “A ako mu budete poslušni, bit ćete na Pravom putu.” (En-Nur, 

54) 

I kaže: “Jer ti si, zaista, najljepše ćudi.” (El-Kalem, 4) 

Allahov Poslanik, sallallahu alejhi ve sellem, rekao je: “Poslan sam da upotpunim 

plemenite ćudi.” 

Ummete časnog Poslanika i najljepšeg puta, usađujte svojoj djeci i odgajajte svoje 

porodice u ljubavi prema Mustafi, sallallahu alejhi ve sellem – ljubavi koja se 



 

potvrđuje prihvatanjem njegove upute, ugledanjem na njega i slijeđenjem njegovog 

sunneta. Cijenite i poštujte vjerodostojne izvore Poslanikovog životopisa sadržane u 

vjerovjesničkom sunnetu, poput dva Sahiha (Buhari i Muslim) i drugih pouzdanih 

zbirki, i branite čast velikih imama i učenjaka, Poslanikove porodice i njegovih 

plemenitih ashaba. 

Ummete islama, utjecajne osobe i kreatori sadržaja na društvenim mrežama trebaju 

voditi računa o prezentovanju vjerodostojnog sunneta Allahovog Poslanika, 

sallallahu alejhi ve sellem, njegovom pravilnom razumijevanju, njegovim ciljevima i 

odgojnim vrijednostima, kao i njegovom akaidskom pristupu. 

Događaje iz Poslanikovog životopisa treba koristiti za učvršćivanje koncepta tevhida 

(čiste vjere u Jednog Boga) i jačanje umjerenosti i srednjeg puta, voditi računa o 

pravilima izvođenja zaključaka i dokazivanja na osnovu sire, ukazivati na 

metodologiju prvih generacija muslimana u tome i njene pouke pravilno primjenjivati 

na savremena pitanja. 

Posebno se treba čuvati uvođenja novotarija u vjeru, pretjerivanja i zapostavljanja, 

jer se samo tako može ostvariti ispravan odnos prema događajima iz života 

Allahovog Poslanika, sallallahu alejhi ve sellem. 

O sljedbenici Allahovog Poslanika, sallallahu alejhi ve sellem, neka nam sunnet i sira 

budu čisto i nepresušno vrelo iz kojeg ćemo crpiti snagu za korigovanje svog 

životnog puta. Neka se s tog vrela napaja svaki žedni tragalac za istinom i neka mu 

se vraća svaki onaj koji traži uputu i koji druge upućuje, kako ne bismo zalutali niti 

bili nesretni, nego se uzdizali putevima časti, sreće i napretka. To je jedan od 

najjasnijih dokaza iskrenog slijeđenja Vjerovjesnika islama, sallallahu alejhi ve sellem. 

Uzvišeni kaže: “Reci: ‘Ako Allaha volite, mene slijedite, i vas će Allah voljeti i grijehe 

vam oprostiti!’ – a Allah prašta i samilostan je.” (Alu Imran, 31) 

O vjernici, bojte se Uzvišenog Allaha i znajte da je najbolji govor Allahova Knjiga, 

najbolja uputa uputa Muhammeda, sallallahu alejhi ve sellem, najgore stvari su 

novotarije (u vjeri), a svaka novotarija je zabluda. Ugledajte se na svoga Vjerovjesnika, 



 

sallallahu alejhi ve sellem, pa ćete postići dobro i čestitost, spas i uspjeh, pobjedu i 

sreću. 

Ummete islama, veza ummeta s njegovim Poslanikom, sallallahu alejhi ve sellem, i 

ljubav prema njemu i njegovom časnom životopisu nisu vezani za određena vremena 

i prilike, niti se svode na vanjske manifestacije i formalnosti. To je čvrsta i trajna veza 

u svim okolnostima, svim životnim pitanjima i svim stanjima, sve do smrti. Ona se 

potvrđuje ugledanjem na njega, prihvatanjem njegove upute, slijeđenjem njegovog 

sunneta i povođenjem za njegovim primjerom, udaljavanjem od novotarija i onoga 

što je naknadno uneseno u vjeru, te izbjegavanjem puta sljedbenika strasti i zabluda. 

Allahov Poslanik, sallallahu alejhi ve sellem, rekao je: “Ko u ovu našu vjeru uvede 

nešto što joj ne pripada, to se odbacuje.” 

Također je rekao: “Ko učini djelo koje nije u skladu s našom vjerom, ono se 

odbacuje.” 

Zahvaljujemo Uzvišenom Allahu što je našu zemlju učinio domovinom tevhida i 

mjestom u kojem se sunnet uzdiže i čuva. Nema lijeka za ono što je u vjeru uneseno: 

za prijestupe, novotarije i neutemeljene prakse, osim podizanja svijesti, ispravnog 

razumijevanja vjerskih propisa i svjetla znanja koje rastjeruje tmine neznanja i 

novotarija. 

Zato je potrebno, dok se pripremamo za početak nove školske godine, posebnu 

pažnju posvetiti stjecanju znanja općenito, a naročito utemeljenog šerijatskog znanja, 

odgovorno i iskreno izvršavati obavezu njegovog prenošenja, poštovati učenjake i 

učitelje i odlučno i ozbiljno pristupiti novoj školskoj godini, kako bi to bila godina 

ispravnog razumijevanja, zdrave svijesti, poštivanja prava znanja i učenjaka i lijepog 

odnosa prema učiteljima i učenicima. 

Znajte, Allah vam se smilovao, da je jedan od znakova ljubavi, slijeđenja i ugledanja 

na Allahovog Poslanika, sallallahu alejhi ve sellem, ustrajnost u donošenju salavata i 

selama na predvodnika pravovjernih i prvaka odabranih. Ko ustrajava u donošenju 



 

salavata i selama na njega, Allah će mu otkloniti nebrojene brige i olakšati neizmjerne 

tegobe. 

Donosite salavat na njega kao onaj koji ga voli i slijedi, a ne kao onaj koji pretjeruje i 

uvodi novotarije. 

Blago onome ko među ljudima na njega salavat donosi, 

jer će mu time tas dobrih djela biti otežan. 

Uzvišeni Allah rekao je, ukazujući počast našem Vjerovjesniku, sallallahu alejhi ve 

sellem, i poučavajući Svoje robove: 

“Allah i meleki Njegovi blagosiljaju Vjerovjesnika. O vjernici, blagosiljajte ga i vi i 

šaljite mu pozdrav!” (El-Ahzab, 56) 


